
260 carnets da lavur  
e commentaris
Il med per l’instrucziun da rumantsch 
en puter, vallader, sutsilvan e sursilvan 
è cumplettà. Pagina 2

Silvana Menzli lavura  
per l’agid umanitar
Ina dunna da Ruschein s’engascha da-
pi tschintg onns per la Cunvegna da 
Genevra da l’UNHCR.  Pagina 5

GRISCHUN CENTRAL

Nov implant da sport a Savognin
Alla proxima radunanza communala digls 7 da favrer 2022 cun-
seglia e relascha igl suveran da Surses en project da 4,5 milliuns 
francs. I sa tracta d’en implant da sport a Savognin tgi cumpe-
glia treis plazzas da tennis, en glatsch mobil, en bietg da mena-
schi cun gastronomia ed en magasign. Igl project è nia elaboro 
ansemen cun las uniuns da sport e turissem indigenas. Cun bia-
gier la nova pendiculara a Savognin igl onn 2019 èn crudadas da-
vent dus plazzas da tennis ed igl glatsch natural. Las dus plazzas 
da tennis restadas ed igl glatsch provisoric na cuntaintan betg igls 
basigns dallas uniuns e dalla populaziun. Sch’igl project vign ap-
provo igls 13 da mars 2022 all’urna duess chel neir realiso sen la 
proxima staschung d’anviern. (fmr/sab) Pagina 9

Sustegnair las medias u betg?
Era en il Grischun datti discussiuns pervi dal pachet da mesiras per las medias, il qual va en votaziun ils 13 da favrer. Cun quel 
pachet da sustegn vulessan Cussegl federal e parlament sustegnair surtut medias regiunalas e localas. 
Las davosas retschertgas, publitgadas l’en-
tschatta da schaner 2022, mussan ch’i pudess 
ir piz a cup en la votaziun federala davart il pa-
chet da mesiras per las medias. L’entir pachet 
cumpiglia onn per onn in import da var 150 
milliuns francs. Quels raps statals duessan – 
durant ina fasa da set onns – dar sustegn en 

emprima lingia a las medias regiunalas, saja a 
gasettas sco la Posta Ladina, La Quotidiana u 
la Pagina da Surmeir, ma er ad emetturs pli pit-
schens da radio e televisiun. 

Las davosas retschertgas da l’Institut gfs, per 
incumbensa da la SRG SSR, han mussà ch’i re-
gia quasi paritad tar il project da votaziun dal pa-

chet da mesiras per las medias: 48% vulessan 
(plitost) approvar il pachet, exact medem bleras 
votantas e votants vulan (plitost) refusar quel. 
Surtut il spectrum politic da las partidas PLD e 
PPS è cunter las mesiras proponidas. Però per tge 
vai atgnamain en detagl? – Las redacziuns dad 
RTR ed FMR dattan ina survista.   Pagina 3

«Bugen cumparegliel jeu la baselgia cristiana  
cun ina famiglia che viva en ina casa.» 

La teologa Flurina Cavegn-Tomaschett da Breil declera tge ch’il pled ‘ecumen/ecumena’ vul atgnamain dir  – Pagina 19

«Ir cun skis ella Péra ei bi»
Sin quest unviern ei il runal La Péra a Trun/Campliun vegnius sanaus da rudien. Dapi l’avertura miez december attira il territori 
da skis – pign mo fin – in tschuat hosps da lunsch e da maneivel. La Péra ei in liug ideal per entscheviders e famiglias. Questa 
 jamna gaudan ils scolarets dil Consorzi da scola Sumvitg-Trun (mira foto sutvart) leu ina jamna da scola da skis. Duront la viseta 
dalla FMR han las buobas ed ils buobs raquintau da lur aventuras e manegiau: «Ir cun skis ella Péra ei bi.» (fmr/sr) Pagina 7

 FOTO SUSI ROTHMUND

SURSELVA

Energia – in dils gronds temas actuals 
vegn discutaus a Mustér
Tensiuns geopoliticas, midada dil clima e carschament dil consum 
d’energia electrica. Biars facturs procuran il mument per grondas 
discussiuns pertuccont la fiera d’energia futura. Da quels temas se-
fatschan ils Dis da discussiun davart la perscrutaziun dall’energia 
l’jamna vegnenta a Mustér. Bunamein 40 referats ein sil program 
dils quater dis. Specialists da pliras tiaras discuteschan davart ils pli 
differents temas che fatschentan il mument la fiera d’energia: No-
vas tecnologias da producziun, pusseivladads tiel retuorn a tschep 
ni era nez dall’aua en pliras fuormas. (fmr/hh)  Pagina 5

ENGIADINA

La «super fin d’eivna» per la cineasta
Per la cineasta rumantscha Susanna Fanzun sta davant porta üna 
fin d’eivna speciala. Ella disch «üna super fin d’eivna». Per l’üna 
po ella muossar in sonda als Dis da film da Soloturn seis film do-
cumentar «Senza sturnizi». Quel quinta da la vita ed ouvra dal 
constructur da punts Richard Coray. E lura po la cineasta da 
 Scuol muossar in dumengia i’ls Cuntrasts dad RTR la prüma part 
da «La famiglia suot la lampa», ün film davart ils artists Giaco-
metti. I’s tratta d’ün grond proget filmic, vi dal qual Susanna Fan-
zun ha lavurà i’ls ultims ons. (fmr/cam)  Pagina 11

La cineasta Susanna Fanzun, a dretta, e sia squedra davant ün via-
duct da la Viafier retica. FOTO MAD

MUSTÉR SEDRUN

Silvio Schmid succeda  
a Renato Decurtins
Silvio Schmid surpren il presidi dil cussegl d’administraziun da 
Sedrun Mustér Turissem. El succeda a Renato Decurtins che re-
metta quella funcziun suenter che l’uniun ei vegnida sligiada si 
e la societad acziunara fundada. Schmid ei gia staus pli baul pre-
sident da Sedrun Mustér Turissem. El ei engaschaus professiu-
nalmein tier la Andermatt-Sedrun Sport SA. Plinavon ha il cus-
segl d'administraziun approbau la nova carta da hosps che vala 
naven dalla stad vegnenta. Quella ei vegnida concepida ensemen 
cun Andermatt Ursera Turissem e l’Andermatt Sedrun Mustér 
Marketing SA. Aschia hagien ins uss ina carta unificada per l'ent-
ira regiun, scriva l’interpresa en ina communicaziun. Da niev dat 
ei pils hosps l’opziun da cumprar in supplement per la carta da 
hosps gratuita. Cun quella san ei far diever da tuttas pendicula-
ras senza restricziuns. Possessurs d’ina secunda habitaziun han 
naven da questa stad la pusseivladad da cumprar ina carta da 
hosps per l’entira stagiun da stad. Ils centers da test da corona, 
che Sedrun Mustér Turissem ha iniziau culs medis locals ein fre-
quentai bein. Denter ils 20 da december 2021 ed ils 7 da scha-
ner 2022 ei vegniu fatg rodund 600 tests. (rtr/fmr)

Silvio Schmid ei niev president dalla Sedrun Mustér Turissem SA. 
 FOTO HANS HUONDER

FAVUGN

L’Allianza dil Center dil Plaun  
ha nominau
CLAUDIO WILLI

A Favugn ha ei dau la mesjamna sera ina premiera: Per l’empre-
ma ga ein las partidas fusiunadas dalla PBD e dalla PCD all’All-
ianza dil Center s’entupadas per las nominaziuns per las tschar-
nas dil Cussegl grond. Quellas han liug ils 15 da matg 2022. La 
PCD – dominonta el Cumin Razén e la PBD – dominonta el 
Cumin Trin – vulan cuntinuar cull’ierta sco nova partida dil miez 
regiunala. Quei han la copresidenta Martina Widmer ed il copre-
sident Stefan Schittenheim puntuau ell’aula dalla casa da scola a 
Favugn.

Representants cumprovai
El Cumin Razén va l’anteriura PCD el cumbat cun treis cum-
provai ed enconuschents deputai: Il president communal da Do-
mat Erich Kohler, il president communal da Razén Reto Loepfe e 
Philipp Ruckstuhl, meinafatschenta da Procap Grischun. Leutier 
candideschan igl impressari Jürg Heini da Panaduz e la cusseglie-
ra communala da Domat Anita Decurtins. Els ein stai entochen 
ussa suppleants. Era Riccarda Lemmer da Razén ei stada entochen 
ussa suppleanta e da niev candidescha Laura Caluori da Pana-
duz.
Pil Cumin Trin candidescha l’Allianza dil Center cun dus veders 
che han victorisau avon quater onns el «cumbat permanent» cul-
la PLD: Il gerau da Flem e gastronom Guido Casty sco era Ursin 
Widmer, scolast da musica, dirigent e gerau a Favugn. Petrick 
Niederreiter, medemamein gerau a Favugn, era gia suppleant. Da 
niev candideschan la specialista da communicaziun Seraina Bert-
schinger e Gian-Andrea Haltiner, administratur d’immobilias, 
medemamein da Favugn.

Situaziun incalculabla
La successiun silla gliesta vegn fixada dallas candidatas e dils can-
didats denter els. Il cau dalla campagna electorala, Reto Parpan, 
ha ina finamira minimala: Quater sezs el Cumin Razén e dus sezs 
el Cumin Trin. Dapli fussi era bien. Pervia digl effect incalcula-
bel sin fundament dil niev modus da proporz seigi ei da quintar 
cun sperditas malgrad ina ferma gliesta. Sut il motto «miteinan-
der – ensemen - insieme» ed il logo d’ina punt che colligia ils cu-
mins Trin e Razén, giavischa la copresidenta Martina Widmer 
bien success per la forza communabla pil niev miez.

La Péra – in liug ideal per emprender 
dad ir cun skis
Quest’jamna han ils affons da scoletta dil Consorzi da scola Sumvitg-Trun gudiu la scola da skis communabla a Trun/ Cam p-
liun. Il territori da skis dil runal La Péra – ch’ei vegnius modernisaus sin quest unviern – ei in pign paradis da skis per affons e 
lur famiglias.

SUSI ROTHMUND/FMR

La mesjamna ei stau ina pulita truscha tier il 
runal La Péra. Quei di han las scolas liber e 
 biars van cun amitgas ed amitgs cun skis «ella 
Péra», sco ils da Trun dian. Sco avon rodund 
tschun decennis ei quei aunc adina in liug da 
sentupada per affons. Quels in tec pli gronds 
san ir persuls ni en gruppas ed ils pli pigns ve-
gnan accumpignai da babs e mummas. In bien 
liug da sentupada ei l’ustria Refugi e leu spe-
tgan ils carschi che han buc gest gust dad ir sin 
pista en «stiva» caulda sils juniors.

In pign,  
mo bi territori
«Igl ei in fetg bi territori, jeu sun perfin s’an-
nunziada voluntarmein da dar scola da skis 
cheu. Las pistas ein buca teissas, persuenter la-
das ed igl ei surveseivel, aschia sa negin ir a pi-
arder», ha Caroline Bläsi detg. Ella ei ina dallas 
tschun scolastas e scolasts dalla scola da skis da 
Breil ch’ein stai a Campliun quels dis. Ils 31 
 affons da scoletta han ei partiu en gruppas te-
nor habilitad. Dils scolarets dil Consorzi da 
scola Sumvitg-Trun eran sulet dus entschevi-
ders, mo era quels han spert giu ora il tric. Sco 
las mussadras Regula Giger e Rita Tiri dian, ei 
la finamira ch’ils affons emprendien dad ir cul 
runal e da prender risguard in sin l’auter era sin 
pista. Ils affons da differents vitgs dueigien 
semplamein haver in bien temps e vegnir ora 

bein in cun l’auter, ir cun skis sappien ils biars 
gia dètg flot. 

Pistas da morts e perfin da tschugalata
Cun vestas cotschnas mavan ils pigns si e giu 
tgei ch’ei pudevan e la mesjamna ein ei serim-
nai si Cumadé per guder ina buna marenda of-
ferida dallas mussadras. Cun egls tarlischonts 
han ei raquintau da lur aventuras. Sco Luca ha 
tradiu, han ei perfin astgau ir anavos entochen 
giudem e saltar walzer culs skis. Giulia va gia 
dapi treis onns cun skis e la buobetta ha schau 

plascher da far slalom. Insumma, als pigns plai 
ei ella Péra ed ei han raquintau da lur pistas spe-
cialas cun mums sco pista da morts, da zom-
bies e lu detti ei aunc ina nova da tschugalata. 
Daco che quella hagi num aschia astgien ei tra-
dir pér oz, alla fin dall’jamna da skis.  Duront 
ch’ils pigns marendavan e raquintavan mavan 
buobs empau pli gronds sperasvi cun palas si 
dies. Els han baghegiau segls.

Pils proxims 25 – 50 onns
Era Bruno Pfister da Schlans fuva la mesjamna 
a Campliun sin pista cun ses affons. El ei ella 
suprastonza dalla Runal Péra SA. Sco um dil 
fatg, che lavura dapi biars onns ella branscha 
da pendicularas en Svizra ed egl exteriur eis el 
staus responsabels pil project da sanaziun dil 
runal La Péra. «Igl ei stau fetg intéressant per 
mei, aschia hai jeu era ina ga viu co tut sesplei-
ga ord l’optica dil client. Secapescha drova ei 
dapli da realisar ina gronda pendiculara, mo 
era per in pign runal eis ei da mirar per lubien-
tschas e da reglar in tschuat formalitads», ma-
negia Bruno Pfister. Tuts involvai seigien den-
ton segidai e hagien purschiu maun aschia ch’ei 
hagien saviu entscheiver a far las lavurs da fun-
daments da betun miez october. Las installa-
ziuns mecanicas han pudiu vegnir fatgas naven 
da miez november. Grazia al sustegn da nume-
rus sponsurs ei la sanaziun ton sco finanziada. 
«Jeu sun aunc vid pagar ils davos quens. Ils cu-
osts finals muntan a rodund 470 000 – 500 
000 francs.» Sissum e giudem ei tut niev, sugas 
e giuvs ein medemamein novs ed igl ei vegniu 
montau ina pétga supplementara. «Ussa spe-
rein nus da saver mantener il menaschi dil ru-
nal pils proxims 50 onns», ha Bruno Pfister de-
clarau riend. 

Massa hosps
Dapi l’avertura ils 17 da december ha La Péra 
giu aviert, cun excepziun da dus, treis dis nua 
ch’ei ha pluviu. Tenor Bruno Pfister ha tut la 
publicitad per encurir sponsurs giu in effect 
positiv supplementar: «A mi ei curdau en egl 
ch’ei ha dapli glieud che nezegia nies runal. Se-
capescha ils indigens, mo era hosps ch’ein ve-
gni extra per ir cun skis si da Cuera ni giu da 
Sedrun.» Il runal ei aviarts tenor igl urari da 
scola. Cu ils affons han vacanzas ni liber han ei 
la pusseivladad dad ir sin pista. Ils prezis per 
cartas da miez ni gl’entir di ein mudests ed ein 
dapi onns buca pli vegni alzai. Atgnamein ha-
veva la Runal Péra SA quintau d’organisar ina 
fiasta d’inauguraziun. Muort las restricziuns ha 
quella denton stuiu vegnir spustada sin l’auter 
unviern. «Nus levan che tut tgi che vul sappi 
prender part e perquei havein decidiu da stu-
schar nossa fiasta. Aschia festivein l’auter un-
viern gest dublamein, lu ha La Péra numnada-
mein 50 onns.»Sin quest unviern ei il runal La Péra vegnius sanaus ed ei ton sco novs.   FOTOS SUSI ROTHMUND

Bruno Pfister ei ella suprastonza dalla Runal Péra SA e savens d’entupar sin pista. Cheu muossa el a sia feglia Elena dad ir cun skis.

«Las pistas ein buca  
teissas, persuenter ladas 
ed igl ei surveseivel, 
aschia sa negin  
ir a piarder» 
Caroline Bläsi, scolasta da skis


